
 Yoluxucu xəstəliklərin immunprofilaktikası 
İmmunprofilaktika – yoluxucu xəstəliklərdən süni immunitetin yaradılması və ya gücləndirilməsi yolu ilə əhalinin fərdi və kütləvi müdafiə metodur. Bütün dünyada vaksinasiya olunmuş uşaqların xüsusi çəkisi artır: 6 əsas uşaq infeksiyasına qarşı immunlaşdırma ilə əhatə 1974-cü ildə 5%-dən 1995-ci ildə 80%-ə çatmışdır. 
Hər bir dövlətdə yoluxucu xəstəliklərin immunprofilaktikası sahəsində dövlət siyasətinin əsasları işlənib hazırlanmışdır ki, o, əhalinin sağlamlığının və sanitar-epidemioloji salamatlığının mühafizəsi məqsədilə həyata keçirilir. İmmunprofilaktika sahəsində dövlət siyasəti dövlət və icra hakimiyyəti orqanları tərəfindən yerinə yetirilir. 
İmmunprofilaktika məqsədilə profilaktik peyvəndlər aparılır, yəni yoluxucu xəstəliklərə qarşı spesifik rezistenlik yaratmaq üçün insan orqanizminə tibbi immunbioloji preparatlar yeridilir. Tibbi immunbioloji preparatlara vaksinlər, anatoksinlər, immunqlobulinlər və digər dərman vasitələri aiddir ki, bunlar yoluxucu xəstəliklərə qarşı spesifik qeyri-həssaslığın yaradılması üçün nəzərdə tutulmuşdur. 
İmmunprofilaktika profilaktik peyvəndlərin Milli təqviminə əsasən həyata keçirilir. Bu, normativ hüquqi sənəd olub, vətəndaşlara proflaktik peyvəndlərin yeridilməsi müddətini və ardıcıllığını təyin edir. Hazırda profilaktik peyvəndlərin sertifikatı – yəni vətəndaşa edilən profilaktik peyvəndlərin qeyd olunduğu sənəd tərtib olunmuşdur. 
İmmunprofilaktikanın aşağıdakı növləri vardır: 
1. spesifik – konkret törədiciyə qarşı 
a) aktiv – vaksinlərin yeridilməsi ilə immunitetin yaradılması; 
b) passiv – zərdab preparatlarının, qamma-qlobulinlərin yeridilməsi yolu ilə immunitetin yaradılması. 
2. qeyri-spesifik – ümumilikdə immun sistemin aktivləşdirilməsi 
Aktiv immunlaşdırma 
Vaksinlər. Onların tərkibində antigenlər vardır və süni immunitet yaradırlar. Antigenin alınmasından asılı olaraq vaksinlər bir neçə tipə bölünür: 
1. diri – təbiətdə mövcud olan attenuasiya edimiş (zəiflədilmiş) ştamlardan alınır. Bunlara təbii çiçək, poliomielit, tulyaremiya vaksinləri aiddir. Vaksinlər seleksiya yolu ilə alına bilər (BÇJ, qrip). Onlar orqanizmdə çoxalmaqla vaksinal proses törədə bilir və bununla da qeyri-həssaslıq formalaşır. Belə ştamlarda virulentliyin itməsi genetik kodlaşdırılmışdır, lakin immundefisiti olan şəxslərdə ciddi problemlər yarana bilər. 
2. öldürülmüş – yüksəkvirulent ştamlardan hazırlanır, onları fiziki (temperatur, radiasiya, ultrabənövşəyi işıq) və ya kimyəvi (spirt, formaldehid) metodlarla öldürürlər. Belə vaksinlər reaktogendirlər, az tətbiq olunurlar (göyöskürək, quduzluq, herpes, qrip, leptospiroz, vəba, A hepatitinə qarşı). 
3. kimyəvi – bakteriyaların kimyəvi yolla ayırd edilmiş antigenlərindən hazırlanır (qarın yatalağı, vəba, meninqokok). 
4. anatoksinlər – bakteriyaların ekzotoksinlərindən ibarət olub, bir ay ərzində termostatda 0,3-0,4% formalinlə zərərsizləşdirilir. Belə işlənmə nəticəsində toksik xüsusiyyətlər itir, immunogen xassələr qalır. 
5. assosiasiya olunmuş – bir neçə komponentdən ibarət vaksinlərdir (AGDT). 
6. sintetik – mikroorqanizmlərin süni yaradılmış antigen determinantlarıdır. 
7. vektor (rekombinant) – gen mühəndisliyi nəticəsində əldə olunmuşdur. Onun mahiyyəti: protektiv antigenlərə cavabdeh olan virulent mikrooraqnizmin genləri hər hansı zərərsiz mikroorqanizmin genomuna yeridilir ki, o, yetişdirmə zamanı müvafiq antigenləri hasil edir və toplayır (B hepatiti). 
Vaksinlərin hazırlanması zamanı əsas tələblər bunlardır: onlar kəskin immun cavab induksiya etməlidirlər, təhlükəsiz olmalıdırlar; areaktogen – əlavə effektlər verməməlidir; sabit – öz xüsusiyyətlərini saxlamalıdır; standart olmalı – mikroorqanizmlərin, zülalların sayına və s. görə; assosiasiya edilmək imkanı olmalıdır.
Passiv immunlaşdırma 
Vaksinlərlə aparılan aktiv immunlaşdırma ilə yanaşı, passiv immunizasiyanı təmin edən immun zərdablar və immunqlobulinlər işlədilir. Onların nəticəsində yaranmış immunitet bir neçə gündən 4-6 həftəyə qədər saxlanır. 
Hazırlanma üsulundan asılı olaraq homoloji (insan zərdabından alınır) və heteroloji (hiperimmunlaşdırılmış heyvanların qanından) preparatlar ayırd edilir. Birincilər tam dozada birdəfəyə, ikincilər – Bezredko metodu üzrə yeridilir. 
Təsir istiqamətinə görə antitoksik, antivirus və antibakterial preparatlar ayırd edilir. 
Heteroloji antitoksik preparatlara aiddir: 
Tetanus əleyhinə antitoksik zərdab; 
Qazlı qanqrena əleyhinə polivalent zərdab; 
Botulizm əleyhinə monovalent (A, B, C, E, F) zərdablar; 
Difteriya əleyhinə zərdablar. 
Heteroloji virusəleyhinə preparatlara aiddir: 
Quduzluqəleyhinə immunqlobulin; 
Gənə ensefalitinə qarşı immunqlobulin. 
Homoloji preparatlar donor venoz, cift qanından, düşüklər (abort) zamanı alınmış ciftin ekstraktlarından və qandan hazırlanır. Buraya aiddir: 
Normal insan immunqlobulini (tərkibində 10% zülal olub, 1000 nəfərdən çox insanın qanından alınır). Preparat qızılca, A hepatiti, göyöskürək, hipo- və aqammaqlobulinemiya zamanı işlədilir. 
Qripəleyhinə immunqlobulin. Həm profilaktiki, həm də müalicə məqsədilə işlədilir. Müalicə üçün preparat əzələdaxili xəstəliyin erkən mərhələlərində yeridilir; 
Stafilokokkəleyhinə immunqlobulin stafilokokk infeksiyasının müxtəlif formaları ilə xəstələrdə tətbiq edilir; 
Tetanusəlyehinə insan immunqlobulini peyvənd edilməmiş uşaqlarda tetanusun passiv təcili profilaktikası və böyüklərdə müalicəsi məqsədilə işlədilir; 
Gənə ensefalitinə qarşı insan immunqlobulini xəstəliyin təcili profilaktikası və müalicəsində tətbiq olunur.

